
reclama

«Pro Grigioni Italiano»
Trais occurrenzas a nord da las Alps

DA GUIU SOBIELA-CAANITZ

■ La «Pro Grigioni Italiano» (PGI, Cui-
ra) fa attent per la primavaira e la stad
2011 a trais occurrenzas per amis da la
lingua e cultura taliana a Friburg, Ge-
nevra e Haldenstein.

Il talian, lingua naziunala svizra
Gievgia, ils 24 da mars, 16.00–19.00,
arranscha l’Institut da plurilinguitad da
l’Universitad da Friburg, Rue de Morat
14*, sala K0.02, in simposi per talian
entitulà: «Il talian a nord da las Alps.
Pussaivladads d’al promover en scolas
da la Svizra alemana e romanda». Que-
sta occurrenza sa splega en collavurazi-
un cun la PGI e l’«Osservatorio linguis-
tico della Svizzera italiana» (Blizuna).
L’emprim refereschan Claudia Bersani e

Francesca Antonini (Scola auta da peda-
gogia, Lucarn, www.italianosubito.ch)
davart in curs fundamental intensiv da
talian. I sa tracta d’in’instrucziun da var
trenta uras, repartidas sin tschintg dis in
suenter l’auter, che pussibilitescha
d’acquistar l’abilitad minimala da sa far
chapir a bucca per talian. Il curs duai
motivar las generaziuns giuvnas d’auter
linguatg en Svizra a s’interessar per il ta-
lian. Lura, davent da las 16.55, refere-
scha il romanist bergiagliot Mathias Pi-
cenoni (gimnasi d’Aschera) davart il ta-
lian sco emprim linguatg ester en il Gri-
schun germanofon. I sa tracta da la viva
debatta davart la politica grischuna da
linguatgs, perscrutada dal referent per
sia lavur da docter. En il terz referat, da-
vent da las 17.50, preschentan mag. sec.
Letizia Stocker (Berna) e mag. sec. An-

tonio Filigheddu (Herrenschwanden/
BE) il «dvd» da promoziun dal talian
ch’i han realisà per ils prims dus onns da
scola secundara e las emprimas reac-
ziuns che lur lavur ha chaschunà.

Viafier e «bel canto»
La segunda occurrenza, ils 31 da mars a
las 18.30, ans maina enavos en ils onns
1905–1910, durant la construcziun da
la viafier dal Bernina. Il consulat talian
a Genevra e la PGI (romandia@pgi.ch)
envidan ad in referat da l’istoricher pu-
schlavin Andrea Tognina davart lezzas
lavurs, realisadas da millis immigrads
talians (v. La Quotidiana dals 9 da de-
cember 2010). L’occurrenza ha lieu en
il bajetg «Bastions» (sala B101) da
l’Universitad da Genevra. La terza oc-
currenza, arranschada a Haldenstein da

la PGI da Cuira (coira@pgi.ch) sa driz-
za als amis dal «bel canto»: La «Kam-
merphilharmonie» grischuna, dirigida
da Sebastian Tewinkel, represchenta
«La Traviata» («Ida en errament»), opera
en trais acts da Giuseppe Verdi
(1813–1901), mesemna, ils 24 d’avust,
20.00, cun il chor da la «Schlossoper
Haldenstein». Quai fa endament la re-
levanza da Verdi per l’unitad da l’Italia,
proclamada en mars 1861, avant gist
150 onns. Tgi che vul far part da lezza
occurrenza duai s’inscriver tar la PGI il
pli tard oz, ils 21 da mars, i fa pia pre-
scha; l’inscripziun cumpiglia l’intro-
ducziun ed in bigliet da segunda u terza
categoria.

* Ins po chattar in plan da Friburg visitond il si-
te www.institut-plurilinguisme.ch.

■ PIL DI GIUDAIC 2011

In plaid d’uestg
Vitus Huonder

(anr) UestgVitusHuonder ei delegau dal-
la Conferenza episcopala svizra ella Cu-
missiun pil dialog cristian-giudaic en
Svizra. Perquei ha el scret sil di giudaic,
che vegn commemoraus la secunda du-
mengia da cureisma, uonn pia ils 20 da
mars – ina brev, intitulada «Grazia e vo-
caziun ein irrevocablas».

Quei Dies Judaicus, ni di per il pievel
giudaic, vegn arranschaus tras la Confe-
renza epicopala svizra – e quei cun ina fi-
namira dubla: Inagada duei el regurdar
allas ragischs giudaicas dalla cardientscha
cristiana e lu era far nus cunscients che
cristians ed il pievel giudaic ein colligiai
tut specialmein. Dieus persequitescha sia
finamira aunc oz cun il pievel eligiu. El
laschi buca curdar quel, mobein accum-
pogni el e vegli che tuts carstgauns ve-
gnien salvai.

A caschun dil Dies Judaicus dueien
ins rugar che grazia e vocaziun irrevoca-
blas portien fretg era en nos dis cun pro-
mover giustia e stema viceversa che s’ef-
fectueschien sin unitad e pasch denter
tuts pievels.

Il Grischun fa part da «theAlps»
Engaschament communabel per in turissem alpin sur l’entir onn

■ (mc) «Da cuminanza per in turissem
alpin persistent e rentabel durant l’en-
tir onn». Sut quest motto èn las 9 re-
giuns da lasAlps sco era l’associaziun
«Best of the Alps» s’unidas ad ina al-
lianza internaziunala cun ina rait che
porta il titel «theAlps». Grischun Va-
canzas represchenta sco partenari uffizial
la regiun da vacanzas numer in en Svizra.
En il rom d’in arranschament da marke-
ting da «theAlps 2011» che ha lieu il cu-
menzament da zercladur a Puntina/
Innsbruck vegnan premiads per l’empri-
ma giada ils megliers projects turistics
ord las regiuns alpinas.

La rait «theAlps»
La rait «theAlps» vul colliar temas alpins
che han ina gronda forza d’innovaziun
per uschia rinforzar sia presenza en la pu-
blicitad. Ins vul rinforzar il maletg da
«vacanzas en las Alps» e svegliar novs ba-
segns. Cun quella finamira èn partenaris
europeics da Frontscha, Svizra, Germa-
nia, Italia ed Austria s’unids en la rait
«theAlps». Ils partenaris da «theAlps» èn:
Bavaria Alps, Best of the Alps, Grischun,
Carinzia, Salzburg., Steiermark, Tirol
dal sid,Tirol, Montafun, Grischun e Val-
lais. Il Grischun vegn ad esser repre-

schentà en questa rait entras Grischun
Vacanzas che è s’associà dapi la fin favrer
a questa rait. Il schef operativ da Gri-
schun Vacanzas Gaudenz Thoma sa legra
che il Grischun è ina part da questa rait
internaziunala. «Ensemen cun noss par-
tenaris stgaffin nus uschia ina plattafur-

ma cuminaivla che procura a nus in me-
glier access a la fiera internaziunala», di
Thoma.

Arranschament «theAlps 2011»
La pussaivladad d’in stgomi d’ideas ed
experienzas da questa spezia cun ils pur-

taders principals dal turissem alpin en
l’Europa sa porscha a l’occaiun da l’ar-
ranschament «theAlps 2011». L’occur-
renza ha lieu dals 5 fin ils 7 da zercladur
a Puntina/Innsbruck. Raits, novs impuls
dals participonts sco era cumpra/vendi-
ta, visiuns cuminaivlas ed in event auten-
tic da products vegnan a star en il center
da quest inscunter.

La rait «theAlps» sa basa sin trais pi-
tgas da project. Il «simposi» stat per
novs impuls e per in stgomi d’ideas
tranter represchentants da la scienza, da
la politica e dal turissem. Tranter quests
arranschaments tutgan differents refe-
rats accumpagnads da pliras discussiuns
al podi. Per l’emprima giada vegnan di-
stinguids a Puntina/Innsbruck in premi
«theAlps Award» sco renconuschien-
tscha per project turistics exemplarics
en las regiuns da las Alps. Il tema di-
rectiv per la distincziun da 2011 sa clo-
ma «Las Alps sco spazi d’experienza e
d’evenimentar».

«TheAlps – A new way of trading» stat
la finala per ina nova plattafurma da con-
tact e da reclama che lubescha tant a ven-
diders da purschidas turisticas sco a
clients da far adiever da purschidas at-
tractivas sin livel internaziunal.

Grischun Vacanzas fa era part da la rait turistica internaziunala «theAlps». MAD

